Эссе
Һаумыһығыҙ!

Һеҙгә эссе, йәғни фәлсәфәүи хатымды юллайым, күп сәләмдәремде еткерәм.

Һеҙгә тәбиғәттең илаһи матурлығын, был тормоштоң күркәм рәхәтлеген үҙенә йыйып, һәр тарафҡа иртә-кисен бәхет өләшеүсе Гөлсәсәк Айрат ҡыҙы яҙа.

Эйе, эйе, бәхет өләшеүсе, сөнки кеше был донъяға бәхет өсөн яралтылған. Ул шул бәхетте ғүмер буйы эҙләй. Һәр миҙгелдән эҙләй. Һәр мөхиттән эҙләй. Мин дә эҙләйем. Табам. Өләшәм. Шуның тураһында хәбәр һалам. 
Мин уҡытыусы һөнәрен һайлауым менән бик бәхетле. Һәр балаға, уҡыусыларыма ҡосаҡ-ҡосаҡ бәхет өләшәм...

Был сихри бер донъяға килеү, үҙеңде бәхетле итеп тойоу үҙе бер бәхет икәненә ышанам. Бәхет ниғмәтен белемгә төрөп бирәм. Белем менән килгән бәхеттең бик ҙур бәхет икәнлеген аңлатам.
Уҡығыҙ, тырышығыҙ, белегеҙ! Белемгә бәхет асҡысы бәйләнгән. Алығыҙ шул асҡысты. “Беҙ – донъя ишеген асыусы!” – тип һәр береһенең йөрәгенә беркетеп сығам. Йөрәгемде балаларға бирәм , бәхет осҡондарын ҡабыҙам.
Телде өйрәнегеҙ! Ул аҡылдың тышҡы сағылышы. Аҡыл бик мөһим. Кейемгә ҡарап ҡаршы алһалар, аҡылға ҡарап оҙатып ҡалалар. Әҙәбиәтте яратып өйрәнегеҙ. Ул матурлыҡты, яҡшылыҡты дәлилләүсе булып тора, ә насарлыҡтан, яңғыҙлыҡтан ҡотҡара.

“Һеҙ яҡшылыҡта булығыҙ! Сәләмәт тормош алып барығыҙ!” - тип иҫтәренә төшөрәм.

К. Д. Ушинский билдәләүенсә, өйрәнергә өйрәтәм, тип серҙәремде һеҙгә асам. Ә үҙем беҙҙең илдә уҡыу-уҡытыу программаһы дөрөҫ төҙөлгән тип эске шатлыҡтарымды кисерәм. Өҫтәүенә заманға яраҡлашып, үҙгәреп тороуыма һөйөнәм. Ҡасан ғына әле беҙҙең Борай халҡына яңы тулҡын килеп, мәктәптәрҙә башҡорт теле дәүләт теле һәм туған тел булараҡ өйрәнелә башлаған ине. Ул ваҡыттар артта ҡалды. Ә хәҙер туған телебеҙҙең үҫешенә шатланып, уны яҡлап, телебеҙҙе онотмайыҡ..
Уҡыусыларыма быны өлөшөнә төшкән бәхет икәнлеген дәлилләйем. Башҡортостандың ете мөғжизәһен генә түгел, ете миллион мөғжизәһен үҙ телебеҙҙә өйрәнеү бәхете һәм өйрәтеү бәхете беҙҙең ҡулланылышта тип ғорурлыҡ кисерәм.

Матур әҙәбиәтебеҙҙе, телебеҙҙе ерле материалға бәйләп өйрәнеү, һеҙҙе, балаларым, илемдең мәнфәғәттәрен тәрән белеүсе итер. Ижадҡа һәләтле, заманса белемле булырһығыҙ, ҡабатланмаҫ шәхестәр булып үҫешерһегеҙ тип ышандырамын. Үҙ еребеҙгә, телебеҙгә, халҡыбыҙға рәхәтләнеп хеҙмәт ит. Ас талантыңды, күрһәт эшеңде, шатландыр Башҡортостан халҡын, киләсәктә үҙҙәрен күрһәтәсәк быуыным. Эстафетаны ҡыйыу ал да, лайыҡлы итеп тапшыра бел тигән теләктәремде һәр береһенә таратам. Был бит оло бәхет! Бәхетте үҙ ереңдә үҙең табыу иң бөйөгө тип иҫбатлайым.
Уҡыусыларым, һеҙҙең һәр ҡайһығыҙ үҙе бер донъя бит. Һәр берегеҙҙең йәшәү мәғәнәһе үҙенсә ҡиммәт. Ул алдыңа ниндәй маҡсаттар ҡуйыуыңа бәйле. Шул маҡсаттарға ирешеү тейешле бит. Тимәк, бәхет ынтылыштарының тормошҡа ашыуы юҡҡа түгелдер.
Кеше бөтә нимәне лә бәхеткә ирешеү өсөн эшләй. Барыбыҙ ҙа бәхетле булайыҡ...

Кешенең бәхете йәмғиәткә бәйле булыуын онотмайыҡ. Айырым шәхес бәхете башҡа кешеләргә, коллективҡа, йәмғиәткә бәйле булһа ла үҙ бәхетен тапҡан кешеләр күберәк булған һайын, йәмғиәтебеҙ камиллаша тигән ышаныс менән хатымды тамамлайым. 
Йәмғиәтебеҙҙе бергәләп камиллаштырһаҡ ине! 

Үҙемде бәхетле итеп тойоу ышанысымды һеҙҙең менән уртаҡлашып, һеҙгә өҫтәмә сәләм менән Гөлсәсәк Айрат ҡыҙы.
